
Hadži Bakirbega Tuzlića 1/1, 75000 Tuzla; tel/fax: 035/ 250 702; e-mail: urbanatz@bih.net.ba

KONAČAN NARATIVNI  IZVJEŠTAJ O RADU

 1. januar – 31. decembar 2002. 
Nakon razgovora kojeg je obavio Mehmed Latifagić sa grupom od 8 učesnika u diskusijskim radionicama i 3 mlade novinarke (studentice završne godine žurnalistike na Univerzitetu u Tuzli) koje su pridružene ovoj grupi, te nakon nekoliko održanih diskusijskih radionica u okviru ABF-FGT Data studija, grupa je došla do zaključka da bi te diskusijske radionice trebale proizvesti neke zaključke koji bi mogli ukazivati na put kako određeni problem da se riješi. Evo i nekih tema koje je grupa prepoznala kao probleme u društvu i koji zaslužuju pažnju mladih i njihov angažman na rješavanju istih:

· tretman mladih ljudi u društvu

· korupcija

· nezaposlenost

· pokretanje malih preduzeća

· obrazovanje

· socijalna i zdravstvena zaštita

· kriminal

· neadekvatna stambena politika

· droga

· nebriga o zaštiti ljudske okoline.

Nakon razgovora sa Vehidom Šehićem, Mirom Mišić-Jugović, Erminom Mustačevićem i Mehmedom Latifagićem uz prisustvo nekoliko članova grupe, na kojem su prezentovane ideje i želje ove grupe mladih ljudi, došlo se do zaključka da se ova grupa pridruži Urbanoj kulturi koja još od 1999. godine radi na sličnim pitanjima u okviru Foruma građana Tuzle, kako bi zajedničkim naporima pokušali riješiti neke od gorućih problema u ovoj lokalnoj zajednici.

Sastanci članova Urbane kulture

Urbana kultura se redovno sastaje u prostorijama Foruma građana Tuzle gdje diskutuje o nekom od problema ili radi na konkretnim koracima u njegovom rješavanju. Na prvom sastanku je već odlučeno da se treba fokusirati na dvije ili tri teme/problema i raditi na njima dok se ne postignu neki rezultati. Smatramo da rad na nekoliko problema u isto vrijeme ne bi urodio plodom, te bi se napori rasplinuli i ne bi dali zadovoljavajuće ili čak nikakve rezultate. Tako je odlučeno da će se raditi na tri problema:

1. na angažovanju mladih na suzbijanju droge, 

2. na razvijanju diskusionih grupa u srednjim školama i 

3. na omladinskoj kampanji za povrat omladinskih prostora. 

Sastanci članova Urbane kulture se održavaju redovno gdje se razgovara o realizovanim i planiram aktivnostima unutar projekta, te razmjenom informacija o aktuelnim temama. Imamo i jednog novog člana koji se pridružio grupi – gđica. Jelena Tanasković. 


Tokom mjeseca aprila imali smo dva volontera koji su radeći u Urbanoj kulturi Foruma građana Tuzle sticali nova iskustva i znanja i aktivnije se uključivali u sve aktivnosti. Tokom mjeseca maja imali smo jednog volontera na istim poslovima.

U periodu godišnjih odmora dogovoreno je da se napravi pauza, te da se sastanci nastave održavati u septembru, kada svi budu ponovo u gradu. Na jednom od sastanak Urbane kulture, održanog 9. septembra 2002. godine, dogovoren je budući plan rada (aktivnosti vezane za omladinsku kampanju, angažovanje mladih na suzbijanju droge i diskusione radionice). Na ostalim sastancima razgovarano je o napredcima postignutim u realizaciji aktivnosti, te o aktuelnim političkim tema – izbori. 


Interni sastanci su održavani redovno (svakog utorka u 17,00 časova) gdje se razgovaralo o daljnoj implementaciji projekta. 

Angažovanje mladih na suzbijanju droge

Dobili smo informaciju da se uskoro treba osnovati udruženje građana roditelja i prijatelja djece i omladine ovisnika o drogama “Nada”, te da ne bi bilo loše prisustvovati osnivačkoj skupštini ovog udruženja da se čuje sa kakvim problemima se roditelji djece narkomana susreći i na koji način se njima našim radom može pomoći i naravno da im se da podrška. Smatramo da bi praćenje rada ovog udruženja i harmonizacija njihovih i naših zahtjeva i aktivnosti dalo bolje rezultate u društvu, ne samo u lokalnoj zajednici, u rješavanju ovog problema. 

30. marta 2002. godine u maloj sali Radničkog univerziteta u Tuzli održana je osnivačka skupština Udruženja građana roditelja i prijatelja djece ovisnika “Nada” na kojoj su prisustvovali i članovi Urbane kulture FGT-a. Na osnivačkoj skupštini su doneseni pravni akti udruženja, izabrana upravna tijela, predsjednik i sekretar udružanja. Nakon formalnog dijela skupštine, stupili smo u kontakt sa predstavnicima udruženja gdje smo dogovorili sastanak na kojem ćemo razgovarati o planu aktivnosti.

Sastanak je održan 03. aprila 2002. gdje smo obavješteni da na jednom od sljedećih sastanaka Upravnog odbora treba biti donešen kratkoročni plan aktivnosti, te je dogovoreno da se nakon toga ponovo zakaže jedan radni sastanak na kome će se detaljno dogovoriti buduće aktivnosti. Ovo Udruženje planira da organizuje okrugle stolove, kampanje, te da izvrši pritisak na lokalne vlasti vezano za rješavanje njihovih problema. 

Predstavnike U.G. “Nada” pozvali smo da prisustvuju radionici kreativnog razmišljanja koja je održana 17. aprila 2002. godine, jer smo smatrali da bi im takva radionica mogla koristiti u daljem radu. Predstavnici U.G. “Nada” su sa zadovoljstvom odazvali pozivu i uzeli učešće na radionici.

Takođe smo, posredstvom predstavnika ABF iz Švedske, uspjeli da ih povežemo sa ABF centrom iz Bijeljine, gdje su uzeli učešće na seminaru “Sigurni roditelji, sigirna djeca”, koji je održan 26. aprila 2002. godine u Bijeljini.

Tokom maja odštampali smo i polijepili plakat koji navodi mlade na razmišljanje o štetnosti droge i koji ima jasnu poruku protiv konzumiranja droge. 
U borbi protiv narkomanije jedan od vidova borbe mladih Urbane kulture jeste i puna podrška, saradnja i pomoć u svim akcijama Udruženju roditelja i prijatelja djece ovisnika o drogama “Nada” Tuzla, koje je prikupiviši provedenom peticijom 16.000 potpisa građana sa čitavog Kantona, kao podrške inicijativi ovog Udruženja za otvaranje Kantonalnog centra u kojem bi se liječili ovisnici o drogama, organizovalo i javnu raspravu dana 12. jula 2002. godine želeći uz pomoć pozvanih kompetentnih i odgovornih predstavnika kako vlasti tako i zdravstvenih institucija podstaći ovu inicijativu, te javnom raspravom pokazati spremnost a ujedno i obavezati predstavnike vlasti da realizuju ovu ideju o otvaranju centra i svesrdno je podpomognu. 

Na samoj javnoj raspravi učešće je uzeo veliki broj mladih i njihovih roditelja, kao i pozvani Ministar zdravstva TK, Ministar za rad i socijalnu politiku TK, te predstavnici/upravnici Kliničkog centra odjela Psihijatrija kao i njihovi ljekari. Čitav tok rasprave je pokazao u osnovi spremnost svih prisutnih i pozvanih i roditelja da se ova inicijativa zasita realizuje, ali je svakako pokazao i priličnu dozu površnosti u shvatanju problema narkomanije na području Tuzlanskog kantona od strane pozvanih predstavnika vlasti i nadležnih institucija. To pokazuju i mjere koje je preduzeo Ministar zdravstva i iznio ih na ovoj raspravi, da će se do kraja tekuće godine na Neuropsihijatrijskoj klinici u Tuzli otvoriti odjel za liječenje ovisnika, što u osnovi nije nikakav novi pomak, obzirom da ovisnici kada dođu u takvu situaciju i sami dovedeni od roditelja budu smješteni i tretirani upravo u toj Neuropsihijatrijskoj klinici, i prva bolnička pomoć im se upravo tu pruža. Tako je, kao što je to karakteristično za Bosnu i Hercegovinu, i po ko zna koji put kao opravdanje za dosadašnje nečinjenje odgovornih, ponovno nedostatak novca i prostora pokazao kao osnovni problem, ali kao što smo već naglasili u osnovi je kroz sve to provejavao i stav donekle neozbiljnog shvatanja postojećeg problema. 

Nakon ove javne rasprave, a u našim redovnim sastancima sa predstavnicama Udruženja “Nada” zauzeli smo zajednički stav da se pri ovoj inicijativi mora ostati i vršiti dalji pritisak na predstavnike kako lokalnih, tako i kantonalnih vlasti nekim sljedećim akcijama da se ovakav jedan centar zaista mora otvoriti, kao prva stepenica i jedini za sada mogući način pružanja pomoći ovisnicima i roditeljima sa područja ovog Kantona. 

Kao što je ranije već spomenuto, na jednom od internih sastanaka Urbane kulture dogovoreno je da se pokuša napraviti jedan letak na temu “Kako prepoznati dilera” koji bi bio dijeljen učenicima osnovnih i srednjih škola, kako bi oni, ukoliko primjete neke sumnjive ili nezakonite radnje, to mogli adekvatno kanalisati i prijaviti odgovorajućoj osobi. U daljnim raspravama koje su vođene vezano za ovu temu došlo se do zaključka da ovaj letak mora biti vrlo pažljivo i smišljeno urađen da ne bi imao kontraefekat i neželjene posljedice. Letak je zamišljen sa mnogo slika i što manje teksta, jer bi u protivnom bio neinteresantan za učesnike. Takođe smo se složili da bi bilo najadekvatnije da učesnici diskusionih radionica, koji su i sami učenici srednje škole, daju prijedloge o tome kako bi letak trebao da izgleda, pošto je ciljna grupa letka upravo ta školska populacija. 


Takođe jedan od prijedloga je bio da se u saradnji sa Ministarstvom unutrašnjih poslova Tuzlanskog kantona pokrene zajednička akcija u realizaciji otvorene telefonske linije za građane na koju mogu prijaviti sve kriminalne radnje: preprodaju droge, trgovinu ljudima, nasilje i sl. U istraživanju koje su sproveli aktivisti Urbane kulture došli smo do saznanja da takva telefonska linija u MUP-u TK već postoji, te da bi trebalo zajednički raditi na jakoj medijskoj promociji, da jednostavno svaki građanin u svako doba dana zna taj broj telefona i da može prijaviti neke nelegalne radnje. Uz pomoć gosp. Šehića, dogovoren je sastanak sa komesarom MUP-a TK, gosp. Ivicom Divkovićem, koji je održan 22. oktobra 2002. godine u prostorijama Foruma građana. Ovom prilikom je gosp. Divkoviću prezentirana ideja o zajedničkoj saradnji na pomenutoj akciji i gosp. Divković je tu ideju snažno podržao. On nas je obavijestio da oni zaista imaju otvorenu telefonsku liniju za građane, ali da je taj broj vrlo neupečatljiv (250-673). Na sastanku je dogovoreno da se JP BH Telecom-u uputi zajednički zahtjev ispred FGT- Urbane kulture i MUP-a TK u kojem će se tražiti jedinstveni broj za cijelu Bosnu i Hercegovinu koji će bili lako pamtljiv (npr. 222-222), te da se nakon toga radi na jakoj medijskoj promociji i informisanju građana o namjeni te otvorene telefonske linije (kroz plakate koji bi bili distribuirani u svim osnovnim i srednjim školama na području cijelog Kantona, zatim na Fakultetima, svijetlećim reklamama na najfrekfentnijim mjestima i gradu, letcima i sl.). Takođe, u realizaciji ove akcije tražiće se podrška Ureda Visokog predstavnika i IPTF-a. 


28. novembra 2002. godine održan je sastanak sa gosp. Nijazom Fazlićem, načelnikom Odjela za borbu protiv narkomanije MUP-a TK, sa kojim je takođe razgovarano o ideji uspostave otvorene telefonske linije, te mu je uručen i prijedlog Zahtjeva za promjenu postojećeg telefonskog broja MUP-a TK. Na ovom sastanku je dogovoreno da MUP TK napiše pismo podrške ovoj akciji, gdje će se dati saglasnost za promjenu broja te da se ta dva pisma zajedno upute JP BH Telecom. Pismo podrške iz MUP-a TK je primljeno 3. decembra 2002. godine, a Zahtjev za promjenu postojećeg telefonskog broja je upućen JP BH Telecom 10. decembra 2002. godine. 20. decembra 2002. godine obaviješteni smo od strane JP BH Telecom da oni nemaju na raspolaganju takvu vrstu telefonskih brojeva, te je dogovoren zajednički sastanak između predstavnika MUP-a TK, JP BH Telecom-a i Urbane kulture da bi se našao odgovarajući model za implementaciju ove akcije. 


U toku decembra 2002. godine intenzivo je rađeno na pripremi i realizaciji TV spota o štetnosti droga, koji je i završen 28. decembra 2002. godine. Spot “Droga ubija” će biti emitovan na Televiziji Tuzlanskog kantona u periodu od 7. do 26. januara 2003. godine. 

Razvijanje diskusionih grupa u srednjim školama

Anela Ponjević, Izabela Đolović i Željan Simikić su angažovani na razvijanju diskusionih grupa po srednjim školama (za sada samo Gimanzija “Meša Selimović”, ali se planiraju i KŠC “SV. Franjo” i još neke srednje škole). Pošto je već obavljen neformalni razgovor sa nekoliko učenika iz III razreda gimanzije koji su pokazali veliko interesovanje za učešće u diskusionim grupama, odlučeno je da se obrati direktoru škole za odobrenje za organizovanje ovakvih grupa po razredima. 

Razgovor sa direktorom Gimnazije “Meša Selimović”, gosp. Mirsadom Halilovićem, obavljen je 15. marta 2002., kada mu je i prezentovana ideja i cilj ovih diskusionih grupa. Gosp. Halilović je pozdravio ovakvu inicijativu i podržao ideju, ali je zatražio odobrenje od Ministartsva za nauku, kulturu, obrazovanje i sport TK. Anela i Željan su nekoliko puta pokušavali zakazati razgovor sa Ministrom, ali ti pokušaji nisu urdili plodom, te je odlučeno da se Ministarstvu (odnosno Ministru) uputi zvaničan dopis ispred Foruma građana Tuzle u kome će se objasniti ideja i cilj ovakvih aktivnosti, te zatražiti odobrenje za njihovu realizaciju. 22. marta 2002. godine poslan je dopis Ministarstvu za obrazovanje, nauku, kulturu i sport u kome se traži zakazivanje termina za sastanak sa Ministrom kada će mu se prezentirati ideje i ciljevi ovih diskusionih radionica i zatražiti potrebno odobrenje za njihovu realizaciju.

Sastanak sa pomoćnikom Ministra za obrazovanje, nauku, kulturu i sport, gosp. Hazimom Halilovićem, održan je 09. aprila 2002. godine u 9,00 časova, gdje mu je prezentirana ideja, svrha i cilj projekta. Gosp. Halilović je dao svoju punu podršku sprovođenju ovih aktivnosti, te je obećao da će izdati traženo odobrenje čim mu dostavimo opis projekta (dostavljeno 15. aprila 2002.). Nakon dobijanja odobrenja započećemo sa diskusionim radionicama u Gimnaziji “Meša Selimović”. Odobrenje primljeno 23. aprila 2002. godine. 

Nakon nekoliko pokušaja da se zakaže sastanak sa direktorom Gimnazije “Meša Selimović”, sastanak je konačno zakazan 06. maja 2002. gdje je predočeno traženo odobrenje, te dogovorena realizacija diskusionih grupa u ovoj školi. 

Prva diskusiona radionica održana je 16. maja 2002. godine u Gimnaziji Meša Selimović u Tuzli. Radilo se o učenicima III b razreda (30 učesnika) starosne dobi od 17 – 18 godina. Tom prilikom je predstavljena Urbana kultura Foruma građana Tuzle, i objašnjeno šta je diskusiona radionica. Takođe je i objašnjena razlika između debatnog kluba i diskusione radionice. Oni što je karakteristično za mlade njihovog uzrasta je nepovjerenje da mladi mogu da utiču na bilo šta (lokalnu vlast, kantonalnu, …). Skrenuta im je pažnja na kampanju povrata omladinskih prostora i na dešavanja koja su 19. aprila 2002. godine tom prilikom održana, te su im predstavljeni dosadašnji rezultati. Takođe im je napomenuto da je uzaludno čekati da neko sa strane dođe i rješi njihove probleme, već da sami moraju da indentifikuju svoje probleme te da ih probaju riješiti. Razredni starješina Vladan Remetić im je ukazao da je ovo jedinstvena prilika da iznesu svoje probleme i da usmjere snage na rješavanje problema.

Ovom prilikom učenici su spomenuli pojedine teme koje ih interesuju:

· Sistem obrazovanja (da li se radi na reformi obrazovanja i dokle je stigla)

· Profesionalna orjentacija (kuda dalje po završetku srednje škole te predstavljanje fakulteta sa područja TK)

· Droga i mladi

Obavljeni su razgovori sa gosp. Nusretom Tobudićem iz Prosvjetno-pedagoškog zavoda koji je trebao da bude gost na radionici 23. maja 2002 godine, i da odgovore na temu profesionalna orijentacija. Zbog maturske proslave u Gimnaziji, sastanak je odložen za 30. maja 2002.

Dana 30. maja 2002. održana je još jedna radionica u Gimnaziji “Meša Selimović”, sa učenicima III b razreda (30 učesnika) na temu: Profesionalna orijentacija mladih. Gost predavač bio je gosp. Nusret Tobudić iz Prosvijetno-pedagoškog zavoda Tuzla. Gosp. Tobudić u svom uvodnom izlaganju istakao je slijedeće: u svakodnevnom životu nastavnici potpuno normalno prihvataju fizičke razlike svojih učenika. Ali im je teško prihvatiti da jedan učenik nema sve sposobnosti koje se zahtijevaju nastavnim planom i programom. Posebno je teško prihvatiti da nema sposobnosti koje se nastavnicima čine važnim, (a to su najčešće sposobnosti koje i sami imaju). Nastavnici u ocjenjivanju učenika, često nesvjesno, najviše cijene one sposobnosti koje i sami imaju to su obično verbalne i matematičko-logičke sposobnosti koje su presudne za učenikov uspjeh-neuspjeh u školi. Sve druge sposobnosti učenika se stavljaju u drugi plan. Istakao je da se u našoj zemlji ne posvećuje dovoljno pažnje profesionalnoj orjentaciji učenika, te da su postojeći metodi i testovi uveliko zastarjeli. Naglasio je da postoji devetnaest vještina-sposobnosti (inteligencija). Osvrnuo se na teoriju Harolda Gardnera koja je obradila sedam vještina koje su važne za profesionalni i lični život, život učenika kao odraslog, kao građanina koji doprinosi svom ličnom napretku i napretku društva. Tih sedam vještina po Haroldu Gardneru su:

· Verbalna vještina

· Logičko-matematička vještina

· Vizuelno-prostorna vještina

· Tjelesna vještina

· Muzičko-ritmička vještina

· Interpersonalna vještina

· Intropersonalna vještina

Dana 19. juna 2002. godine održana je diskusiona radionica na kojoj su određene teme za naredne sastanke. Prisutni su bili: Majda Smajić, Nerma Pozderović, Senija Vukićević, Seliha Begić, Majda Junušić, Mirela Arifović, Armin Dervoz, Aldijana Cifrić, Almir Avdić i ispred Urbane kulture Izabela Đolović i Željan Simikić. Ovom prilikom su predložene slijedeće teme:

· Ekologija

· Droga

· Kako mladi provode ljeto u Tuzli

· Izbori (registracija mladih )

· Odnos učenika i nastavnika

Plan organizatora (moderatora) radionice je bio da učesnici predlože minimalno desetak tema, te da se diskusijom one svedu ili na manji broj ili da se sve zadrže u koliko predlagači budu imali dobre argumente. Ovaj plan nije ostvaren, ali smo uspjeli pokrenuti diskusiju koju od gore pomenutih tema obraditi na prvom narednom sastanku. Grupa se složila da bi zbog raspusta logična tema bila ljeto u Tuzli. Za uvodničara je određena Majda Smajić. Moderatori su iznjeli prijedlog koji je prihvaćen da dva najaktvnija diskutanta budu nagrađena. Na kraju svake radionice učesnici će na papiru napisati ko je po njima bio najaktivniji toga dana.

Dana 26. juna 2002. godine održana je diskusiona radionica na temu “Ljeto u Tuzli”.  

Uvodničar je bila Majda Smajić. Prisutni su bili: Majda Smajić, Seliha Begić, Majda Junušić, Mirela Arifović, Armin Dervoz, Aldijana Cifrić i moderatori Izabela Đolović i Željan Simikić. 

Majda se u svom uvodnom izlaganju osvrnula na događanja koja su prošle godine organizovana u Tuzli (Tuzla Wave, festival pozorišta), te istakla potrebu da se u ovom gradu preko ljeta mora održavati daleko više manifestacija, naročito koncerata na otvorenom. Spomenula i mjesta u gradu na koje mladi izlaze, ali je skrenula pažnju na činjenicu da u ovom gradu ne postoje mjesta gdje mladi između 16 i 18 godina mogu da izađu. Pomenula je i potrebu za radom preko raspusta i mogućnošću da se tako zaradi novac za ljetovanje. Nekada se ta mogućnost ostvarivala preko omladinskih i studentskih zadruga. Zatim se razvila diskusija oko pojedinih mjesta gdje mladi izlaze. Grupa smatra da postoje pojedina mjesta gdje izlaze “manekeni i manekenke” tj. mjesta gdje se gleda kako je ko obučen, koji tip mobitela ima i sl., ali i da ima  mjesta gdje to nije bitno. Podržali su uvodničara u ideji da bi trebalo organizovati daleko više koncerata na otvorenom gdje bi nastupile pozate i popularne grupe, a i gdje bi mlade tuzlanske grupe mogle prikazati ono što stvaraju. Diskusija je dalje krenula u pravcu vrsta muzike koja se slusa na pojedinim mjestima, te razgovor o pojedinim vrstama muzike, tako da smo čuli stavove da je narodna muzika dobra samo kada se popije ali i stavove da ne slušaju narodnu uopšte (barem ne “turbo folk”). Grupa se složila da postoje i razni stereotipi vezani za pojedine vrste muzike npr. da se slušanje elektronske muzike veže za upotrebu droga “da li se mora biti na ecstazy-ju da bi slušao tehno?”. Dogovorili smo se da o ovoj temi raspravimo drugi put. Za iduću temu odabran je problem droge a za uvodničara Aldijana Cifrić.

Na osnovu pregledanih anketnih listića za najaktivnije diskutante ustanovili smo da najviše glasova imaju: Majda Smajić i Aldijana Cifrić.

Dana 03. jula 2002. godine održana je diskusiona radionica na temu “Droga”.  Uvodničar je bila Aldijana Cifrić. Prisutni su bili: Mirela Arifović, Armin Dervoz, Aldijana Cifrić i moderatori Izabela Đolović i Željan Simikić. 

U uvodnom izlaganju Aldijana je pobrojala većinu poznatih droga i dala kratka objašnjenja u kojim oblicima se pojedina droga može pronaći i kako se konzumira, te se osvrnula na posljedice konzumiranja pojedinih narkotika, a i na posljedice uopšte. Diskusija se dalje razvijala u pravcu iz kojih razloga mladi danas konzumiraju narkotike. Grupa se složila da osnovu čini radoznalost. Moderatori su potstakli diskusiju na pitanje da li će grupa koja koristi narkotike “odbaciti” nekoga iz društva ukoliko on ne koristi drogu? O ovom pitanju mišljenja su bila podjeljena mada je prevagnulo mišljenje da ako se radi o pravim prijateljima to se neće desiti. Ovim pitanjem moderatori su pokušali da pokrenu razmišljanje o tome da li po svaku cijenu treba biti u nekom “društvu”. Grupa takođe smatra da država premalo radi na suzbijanju narkomanije i da svaki dan na istim mjestima se mogu naći dileri koji nesmetano prodaju narkotike. Mišljenja su da je korupcija među pripadnicima policije ili sudstva jedan od uzroka što na našim ulicama ima dilera. Takođe je zaključeno da u našoj zemlji ne postoji ustanova koja se bavi lječenjem ovisnika. Moderatori su upoznali grupu da je u Tuzli osnovano Udruženje građana roditelja i prijatelja ovisnika o drogama “Nada”, te da je jedan od njihovh ciljeva i otvaranje komune za lječenje ovisnika. Dogovorili smo se da na sljedeću radionicu pozovemo i predstavnike ovog udruženja koji će nam daleko bolje objasniti svoje ciljeve, aktivnost i dosadašnja iskustva. 

Na osnovu pregledanih anketnih listića za najaktivnije su bile Mirela Arifović i Aldijana Cifrić. 

Nažalost, predstavnici U.G. “Nada” se nisu pojavili na ovoj unaprijed dogovorenoj radionici.

17. jula 2002. godine održana je diskusiona radionica na temu “Izbori”. Uvodničar je bio Željan Simikić. Prisutni su bili: Mirela Arifović, Armin Dervoz, Aldijana Cifrić, Majda Junušić i moderatori Izabela Đolović i Željan Simikić. 

U uvodnom izlaganju Željan je istakao razloge zbog kojih bi mladi trebali da se registruju i ako već imaju pravo da izađu na izbore da to i učine. Napomenuo je da to nije samo jedna od građanskih dužnosti, već i mogućnost da sami učine nešto što će doprinjeti poboljšanju uslova života i stvarnog učešća u procesu demokratizacije našeg društva. Pokušao je to i da dočara uz pomoć konkretnih primjera iz života. Grupa je mišljenja da na mjestima za registraciju birača vlada prevelika gužva i da većina njih jednostavno nema volje da stoji u redu par sati samo da bi se ragistrovali, te da njihov izlazak na izbore ne bi ništa značajno promjenio. Na pitanje kako pokrenuti mlade da izađu na izbore i glasaju grupa je dala slijedeće odgovore. Pažnju mladih skrenuti pomoću provokativnih plakata u srednjim školama i fakultetima kao i organizovanjem radionica na ovu temu. Pažnja se isto tako može skrenuti uz pomoć medija – štampa, radio i TV, otvaranje diskusije preko Intreneta. Najefikasnije bi bilo otvaranje više centara za registraciju kako bi se smanjila gužva.

Na osnovu pregledanih anketnih listića za najaktivnije su bile Mirela Arifović i Aldijana Cifrić.

24. jula 2002. godine radionica je počela bez unaprijed određene teme već smo krenuli sa neformalnim razgovorom. Prisutni su bili: Majda Smajić, Mirela Arifović, Armin Dervoz, Aldijana Cifrić, i moderatori Izabela Đolović i Željan Simikić. 

Majda Smajić koja se tek vratila iz Holandije sa desetodnevnog seminara. Počela je priču o nekim predrasudama koje je doživila za vrijeme boravka u Holandiji. Radilo se o seminaru gdje su učesnici bili smješteni u porodicama. Primjetila je da se odnos roditelja djevojke kod koje je bila smještena osjetno promjenio kada su saznali da je muslimanka. Ova priča nam je dala odličan uvod u temu: “Predrasude i stereotipi”. Grupa se složila da okolina i društvo najznačanije utiču na stvaranje stereotipa o pojedinim grupama ljudi (na nacijonalnoj, vjerskoj ili nekoj drugoj pripadnosti), mada je značajan i uticaj roditelja. Takođe se vrlo često dešava da se mišljenje o nekome gradi na osnovu krivih ili netačnih informacija. Razbijanje stereotipa ili predrasuda dio je praktične primjene demokratskih vijednosti, pa da i buduća edukacija o tome treba da bude što praktičnija i što bliža stvarnom životu. Istakli su da i u našem društvu postoji dosta stereotipa i predrasuda te pomenuli neke od njih. Dotakli smo se još jedne teme koju je Majda primjetila tokom boravka u Holandiji. Naime na tom seminaru bili su prisutni i mladi iz Koreje. Primjetila je da oni neznaju ni gdje se Bosna i Hercegovina nalazi, dok naši mladi znaju skoro sve o Koreji. Grupa je zaključila da je naš školski sistem preopširan i da postoje značajne razlike između školskih sistema kod nas i u drugim zemljama, te da bi trebalo pokrenuti diskusiju o reformi školskog sistema.

Na osnovu pregledanih anketnih listića za najaktivnije proglašeni su: Majda Smajić i Aldijana Cifrić.

Na kraju radionice smo na osnovu dosadašnjeg glasanja proglasili dobitnike nagrada za najaktivnijeg učesnika. Nagradu su dobile: Mirela Arifović i Aldijana Cifrić.

Dogovoreno je da nastavak radionica održimo u septembru.

Zbog početka školske godine, te zbog maturalnih ekskurzija koje su organizovane odmah nakon početka školske godine, nastavak diskusionih radionica planiran je za kraj oktobra/početak novembra 2002. godine. 

Dana 07. novembra 2002. godine održana je diskusiona radionica sa temom “Priprema za izradu letka na temu borba protiv narkomanije”.

Kao gosti na ovoj radionicu prisutsvovale su i Esther de Jong i Esther Cornelisse, studentice iz Holandije koje su govorile o načinu borbe pritiv narkomanije u njihovoj zemlji. 
Na ovom sastanku raspravljalo se o idejnim riješenjima za izradu letka na temu borba protiv narkomanije. Učesnici su smatrali da letak nije pogodan kao srestvo za prenošenje informacija, jer po njihovom mišljenju većina mladih kojima je namjenjen jednostavno ga ne pročita, već ga samo baci. Čak ni “provokativnost” letka sa malo teksta i dosta slika nisu garancija da će pobuditi pažnju mladih. Učesnici su predložili da bi plakat bio daleko bolja ideja, te su iznešeni mnogi prijedlozi kako bi taj plakat trebao da izgleda. Članovi diskusione radionice predložili su i pravljenje posebnih radio emisija na temu mladi i droga ili negativan uticaj droge na mlade. Došla je i ideja o snimanju video spota ili animiranog spota koji bi se prikazivao na TV-u u emisijama predviđenim za mlade, jer smatraju da ovaj medij ima najjači uticaj i može na najbolji način prikazati mladima a i ostalima koje sve opasnosti krije konzumiranje narkotika. Razgovaralo se i o sadržaju spota, te je iznešeno nekoliko prijedloga.  Emina Babović će kontaktirati studio Arthur vezano za realizaciju TV spota. 
26. novembra 2002. godine u prostorijama Foruma građana Tuzle održana je diskusiona radionica na temu “Fotografija”. Za ovu diskusionu radionicu angažovali smo i stručnog predavača, gosp. Faruka Ibrahimovića, koji trenutno obavlja dužnost potpredsjednika Foto saveza BiH i čovjeka za međunarodne odnose. Naime, kad je BiH postala priznata država od UN-a mnoge organizacije su se mogle direktno učlaniti u međunarodne asocijacije tako da su se i oni učlanili u Međunarodnu organizaciju za umjetničku fotografiju. U BiH zvanje je stekao kandidat profesora fotografije, instruktor fotografije i nedavno je dobio međunarodno zvanje umjetničkog fotografa. Učestvovao je na mnogobrojnim izložbama, dobio je jako puno nagrada. U junu mjesecu je u Rovinju (Hrvatska) dobio tri zlatne plakete za 3 svoje fotografije, i zadnju nagradu koju je dobio je lenta u Skoplju.

Gosp. Ibrahimović je svoje izlaganje započeo osvrtom na istoriju fotografije, odnosno željom ljudi da relanost što realnije prenesu na papir ili platno, tako da su se još Arapi i Rimljani bavili time. Da bi sve to ostalo trajno dolazilo je do raznoraznih hemijskih postupaka pa se tako nanosio tanki sloj katrana koji je izlagan svjetlosti 8 sati i onda su oni dijelovi koji su bili izloženi svjetlu bili spečeni a oni koji nisu oni su se morali ukoloniti. Međutim, to se ne može reći da je fotografija zato što je ona napravljena u jednom primjerku. Kao datum početka fotografije uzima se onaj momenat kada je pronađen negativ. Negativi su znali da rade na papiru pa se onda to prebacivalo na druge slike. U tim počecima koristio se papir, metal, staklo itd. Pored emulzije i podloge, da bi se napravila fotografija trebala je optika, a zatim leće da bi se dobila što kvalitetnija fotografija. Razvoj fotografije je zavisio od razvoja tehnologije (kvaliteniji mehanizmi, kvalietniji filmovi). Prve fotografije koje su se pojavile nisu bile crno bijele, nego su išle na žuto ili smeđe. Tek kasnije su se pojavile crno bijele fotografije, a nakon njih i prvi colori, krajem 19. vijeka. Poslije 1940. pojavili su se kvalitetnije color fotografije, ali ni te boje nisu bile dugo postojane. Razvojem tehnologije razvijala se i fotografija. Pojavom računara dobili smo i digitalne kamere.

Pored ovoga gosp. Ibrahimović je objašnjavao različite postupke dobijanja fotografije, razvoju filma, te je nakon toga uslijedila diskusija koja su uglavnom bazirala oko dvije teme: kojoj fotografiji dati prednost: color ili crno bijeloj i hoće li digitalna kamera u potpunosti istisnuti upotrebu klasičnih fotoaparata. Mišljenja su bila različita. 

3. decembra 2002. godine održana je diskusiona radionica na kojoj je svaki od učesnika imao zadatak da opiše sebe, ono što voli, ne voli i koje teme bi svako od njih lično želio da se obrađuju na diskusionim radionicama. Na kraju je zaključeno da bi željeli da im se predstave projekti koje realizuje Forum građana Tuzle (projekti koji direktno ne uključuju mlade), te diskriminacija: rasna i polna, astrologija, saradnja sa mladima iz Švedske, istorija civilizacije i psihologija. 

Omladinska kampanja za povrat omladinskih prostora

U socijalističkom sistemu koji je vladao u ex Jugoslaviji, kao i u Bosni i Hercegovini, u periodu od 1943. pa sve do izbora u BiH 1990. godine, značajna pažnja se posvećivala i omladini. Svi omladinci i omladinske organizacije su bili članovi socijalističkog saveza omladine SFRJ i BiH. Ova omladinska organizacija je na državnom nivou raspolagala sa dijelom državnog budžeta i iz tih sredstava su se u dužem vremenskom periodu gradile i omladinske i kulturne institucije koje su imale zadatak da okuplaju omladinu i pomognu njihov kreativni razvoj. Ne ulazeći u dublju analizu ovakvog političkog rješenja, ipak treba reći da su dugogodišnji rezultati bili jako pozitivni. BiH je bila Republika sa veoma niskim procentom devijantnog ponašanja kod omladine, a obrazovni sistem je dopuštao mogućnost školovanja po prihvatljivim ekonomskim uslovima, pa i odlazak na školovanje u inostranstvo, što je stvaralo generacije mladih obrazovanih ljudi koje, nažalost, sada ubrzano gubimo. Ratna događanja u BiH, promjena političkog sistema, tranzicija iz socijalizma u najcrnji vid kapitalizma su dovele do velikog stepena destrukcije svih vrijednosti koje smo imali. Tako su i domovi omladine koji su građeni u prošlom sistemu i bili okupljalište mladih, u procesu tranzicije na nelegalan način prešli u privatne ruke, iako privatizacija nije izvršena, niti je legalna. Pojedinci su po automatizmu preuzeli omladinske institucije i neki uspješnije, a neki manje uspješno nastavili da rade. Neki su ipak pokušali da održe rad sa mladima. Ipak je to nelegalan rad i omladina u BiH je u više gradova pokrenula aktivnosti za povrat omladinskih prostora mladima. Naravno da će ovaj proces nositi sa sobom i određene rizike (ekonomska održivost, upravljanje prostorom, dogovor između mladih o korištenju…) ali je neizbježan i potreban. I Urbana kultura kao projekat mladih Foruma građana Tuzle se zbog ovih razloga uključila u kampanju za povrat omladinskih prostora. 

Urbana kultura je ušla u kampanju sa partnerima – omladinskim organizacijama iz Tuzle (Biro za ljudska prava – Omladinski ogranak Y, Humanitarna organizacija Ipak, Lokalno omladinsko vijeće Tuzla, Plesni klub Flamenko Tuzla i Inicijativa 21 Lipnica), te je priprema kampanje započela već početkom mjeseca marta radnim sastancima “inicijativne grupe” kampanje gdje im je prezentiran plan i aktivnosti kampanje, te su podijeljena konkretna zaduženja po aktivnostima po organizacijama. 

Tokom aprila, u okviru kampanje, realizovane su sljedeće aktivnosti:

· radio džingl: radio džingl imao je za cilj da obavjesti širu javnost o održavanju omladinske kampanje za povrat omladinskih prostora u Tuzli, te da isto tako pozovemo što veći broj građana da nam se pridruže u centralnoj manifestaciji ove kampanje koja je bila planirana za 19. april u Centralnom gradskom parku i da na taj način daju podršu kampanji.  Radio džingl je (besplatno) snimljen na Radio Kameleonu i emitovan na radio stanicima Kameleon i Vesta u periodu 15 – 19 aprila 2002. godine.  

Radio Kameleon je najstarija nezavisna radio stanica u Tuzli (osnovana krajem 1992. godine), i uglavnom je slušaju mladi. Obratili smo im se sa molbom za medijsko pokroviteljstvo (besplatno snimanje i emitovanje radio džingla) što su oni odobrili i time nam iskazali svoju podršku u našim aktivnostima. Inače, dobra saradnja sa ovom radio stanicom postoji i od ranije i oni gotovo uvijek podržavaju naše aktivnosti i medijski nas prate. 

Radio Vesta je nedavno osnovana radio stanica i uglavnom emituju muziku što je privuklo veliki broj mladih slušatelja. I njima smo se obratili sa molbom za medijsko pokroviteljstvo (besplatno emitovanje radio džingla), te su ga i oni odobrili. Radio Vesta, inače, ima za cilj prezentaciju aktivnosti iz lokalne zajednice i od njihovog osnivanja imamo izuzetno dobru saradnju sa njima (prisutnost radio stanice na svim našim dosadašnjim aktivnostima od njihovog osnivanja). 

· plakat: shodno Odluci o komunalnom redu Općine Tuzla, 03. aprila 2002. godine podnijeli smo zahtejv za izdavanje saglasnosti za plakatiranje i iscrtavanje grafita na zidu u Parku, te smo potrebno rješenje i dobili 15. aprila 2002. godine. Plakat koji je imao za cilj da najavi kampanju, ali ujedno i da predstavi aktivnosti koje će se dešavati “udarnog dana” (19. aprila 2002.), te isto tako da privuče pažnju što većeg broja mladih ljudi je osmišljen, štampan i polijepljen u gradu Tuzli (centar grada i prigradsko naselje Lipnica – organizacija Inicijativa 21 koja je partner u kampanji je iz Lipnice) 16. aprila 2002. godine. 

Cijela kampanja je realizovana pod sloganom “Udomite mlade” koji je jasno izražavao zahtjeve mladih prema lokalnim vlastima za dodjeljivanjem prostora za realizaciju naših aktivnosti.

· flyer: Tokom planiranja kampanje bilo je predviđeno da se uradi 3.000 flyera, ali se (shodno potrebama) pojavilo 6.000. 

· video anketa: video anketa je snimljena na ulicama grada Tuzle (na Korzu, u Parku, ispred škola, ispred Doma mladih). Cilj video ankete je bio da istraži mišljenja građana Tuzle, a posebno maldih, o tome da li mladi imaju dovoljno prostora za realizaciju svojih aktivnosti, te smatraju li za korisno pokretanje kampanje za povrat omladinskih prostora. Smatramo da je video anketa sigurno jedan od najboljih metoda istraživanja javnog mijenja jer daje mogućnost ispitanicima da se izraze po svom nahođenju, da tačno kažu ono što misle i gdje je najmanja mogućnost manipulacije odgovora ispitanika. 

· anketa putem anketnih listića: sprovedena je anketa putem anketnih listića u pet srednjih škola u Tuzli (Gimnazija “Meša Selimović”, KŠC “Sv. Franjo”, Elektrotehnički školski centar, Srednja medicinska škola, Ekonomska škola) i u jednoj osnovnoj školi u Lipnici (OŠ Lipnica). Cilj ankete je bio isti kao i kod video ankete. Ovom prilikom je anketirno 282 učenika i anketa je pokazala sljedeće rezultate:

1. Da li imate  adekvatnog prostora u gradu za svoje aktivnosti, okupljanja izražavanje kreativnosti?
Da: 37 ili 13%

Ne: 245 ili 86,87%

2. Da li smatrate za korisno organizovanje kampanje za povrat omladinskih prostora mladima?
Da: 272 ili 96,45%
Ne: 10 ili 3,54%   

3. Ako bi dobili prostor, kakve aktivnosti bi voljeli da se realizuju u njemu? 

(Ispitanici su dali nekoliko odgovora na ponuđeno pitanje.)

· sportske aktivnosti (teretana, fitness)

80 odgovora
28,36%

· kulturne aktivnosti



47 odgovora
16,67%                  (koncerti, likovne izložbe, pozorišne predstave) 

· internet klub, škola računara


44 odgovora
15,60%

· disko za mlade (15 –18 godina)


29 odgovora
10,28%



· savjetovališta                                       

22 odgovora
  7,80%
  

· muzičke sekcije (časovi pjevanja i sviranja)
16 odgovora 
  5,67%



· koncerti





14 odgovora  
  4,96%

· kursevi jezika




12 odgovora
  4,25%

· radionice za potsticaj kreativnosti


 6 odgovora
  2,12%

· folklor





 3 odgovora
  1,06%

· škola plesa





 3 odgovora
  1,06%

· eko sekcije





 2 odgovora
  0,70%

· sastanak sa Načelnikom Općine Tuzla: sastanak sa općinskom načelnikom, gosp. Jasminom Imamovićem je održan 16. aprila 2002. godine, a sastanku su prisustvovali predstavnici svih omladinskih organizacija uključenih u realizaciju kampanje (Sanela Fazlić, Edin Mukinović, Ruzmir Avdić, Alan Alagić, Elvir Smajić i Emina Babović). Sastanak je održan bez prisustva sredstava informisanja. Na sastanku su predstavnici “inicijativne grupe” kampanje prezentirali općinskom Načelniku cilj i aktivnosti kampanje, a općinski Načelnik je izašao sa prijedlogom da se oformi Upravni odbor Doma mladih koji bi se sastojao od 6 članova (predsjednik + 5 članova) sastavljenih od predstavnika nevladinih organizacija koje rade sa mladima, te da taj novi upravni odbor imenuje direktora (uslovi: do 35 godina starosti i visoka stručna sprema ekonomskog ili društvenog smijera) i dalje upravlja zgradom. Općinski načelnik je takođe naglasio da se takva odluka mora donijeti na Općinskom Vijeću i da će on uložiti sve svoje napore da se ta odluka usvoji. Sljedeći sastanak sa općinskim Načelnikom je dogovoren za 23. april 2002. godine kada se prezentirao izvještaj o dosadašnjem toku kampanje i dosada postignutim rezultatima. Sastanak je održan uz prisustvo sredstava informisanja. 

· potpisivanje peticije: peticija za podršku kampanji za povrat omladinskih prostora je organizovana u sklopu aktivnosti koje su se održavale “udarnog dana” i samo tog dana je skupljeno 2.821 potpisa. 

· press konferencija: press konferencija je održana 19. aprila 2002. godine u (improvizovanom) press centru u Centralnom gradskom parku. Press konferenciji su se odazvali gotovo sva pozvana sredstva informisanja. Na press konferenciji Emina Babović (koordinator kampanje) i Edin Mukinović (portparol kampanje) su još jednom naglasili cilj kampanje, te su prezentirali  zahtjeve mladih. 

Da su naše aktivnosti koliko-toliko izazvale pažnju medija potvrđuje i činjenica da smo 18. aprila 2002. godine pozvani u emisiju Radio Kameleona u kojoj se opet govorilo o ciljevima kampanje i zahtjevima mladih, te smo iskoristili priliku i pozvali sve građane Tuzle, a posebno mlade, da nam svojim prisustvom u parku daju podršku. Edin Mukinović je takođe gostovao 20. aprila 2002. godine u jutarnjem programu Tuzlanske televizije. 

· crtanje grafita na zidu u parku: grupa mladih koja se bavi iscrtavanjem grafita angažovana je da na zidu u parku iscrta grafite koji će predstavljati još jednu omladinsku aktivnost, te će ujedno nositi i poruke mladih. 

· muzika: da bi cijela kampanja imala potrebni ugođaj i dobru atmosferu pobrinuli su se: 

· DJ-evi Avdo (electro tech-house) i Emir (hip-hop) koji važe za najpopularnije DJ-eve u Tuzli;

· grupe Apsurd, 16. septembar, Banda & Blue Train, Od šake do lakta i Tuzlanska batukada su tuzlanski neafirmisani bendovi koji su se sa oduševljenjem odazvali pozivu za učešće u kampanji, jer i oni svakako imaju interesa za rješavanje prostora koji pripadaju mladima;

· plesni parovi Plesnog kluba “Flamenko” koji su izveli nekoliko latino plesova, akrobatski r’n’r i breakdance. 

· performance pod nazivom “Himna mladosti” kojom su studenti Akademije dramskih umjetsnosti Tuzla otvorili “udarni dan” kampanje dala je jednu simboliku cjelokupnom događaju; 

· izložbe su postavili mladi i neafirmisani slikari Mirso (ulje na platnu), Zijo (fotogorafije) i Mirso (kolaž od drveta i lima);

Sve ove aktivnosti su bile improvizovane: grupe nisu imale binu, plesni parovi nisu imali adekvatan plesni podijum, izložbe su postavljene na drveće uz pomoć malo špagice…

U direktnu organizaciju kampanje bilo je uključeno 6 omladinskih organizacija sa područja općine Tuzla, odnosno po 1 predstavnik iz svake organizacije. 

U realizaciju kampanje bilo je uključeno preko 50 volontera (staff) na sam “udarni dan” kampanje koji su dolazili iz omladinskih organizacija koje su bile uključene u direktnu organizaciju kampanje. Takođe, u programski dio “udarnog dana” kampanje bilo je uključeno 5 muzičkih grupa, 5 plesnih parova i skupina od 5 breakdancera, 2 DJ-a, grupa od 6 mladih ljudi koji su crtali grafite, 7 studenata Akademije dramskih umjetnosti Tuzla i 3 mlada umjetnika. Anketiranjem putem anketnih listića obuhvaćeno je 282 učenika iz osnovnih i srednjih škola sa područja općine Tuzla. Potpisivanjem peticije u kampanju se uključilo 2.821 građana. 

U praćenje kampanje uključeni su gotovo svi mediji koji rade u Tuzli: Televizija Tuzla, Televizija Tuzlanskog kantona, Radio Tuzla, Radio Kameleon, Radio Slon, Radio Soli, Front slobode, Radio Vesta, Dnevni avaz, Oslobođenje i Jutarnje novine. 

Emitovanjem priloga sa press konferencije na Televiziji Tuzlanskog kantona putem prezentacije informacije o kampanji obrađen je širi region općine Tuzla, odnosno Tuzlanski kanton.  

Kao pozitivni elemenat kampanje prije svega možemo navesti veliki broj indirektnih učesnika, odnosno pasivnih učesnika kampanje (po našim procjenama, broj posjetilaca u jutarnjim i popodnevnim satima je bio preko 2.000; naravno, ne svi odjednom, grupe ljudi su dolazile, boravile neko vrijeme, odlazile, a druge dolazile…), zatim pozitivne komentare prolaznika u smislu “treba više ovakvih aktivnosti”, “super je ovo što ste napravili”…

Javna tribina “Udomite mlade”, 28. maj 2002. 

U sklopu nastavka kampanje održana je javna tribina koja je imala za cilj da se u otvorenom razgovoru između načelnika Općine Tuzla, gosp. Jasmina Imamovića, direktorice Doma mladih u Tuzli, gđe. Mirjane Tahirović i predstavnika omladinskih organizacija koje rade u Tuzli pokuša pronaći najbolje rješenje vezano za buduće aktivnosti Doma mladih, njegovo uređenje, te raspodjelu prostora. 


Prije održavanja javne tribine odštampali smo i distribuirali informativni plakat koji je isto tako pozivao sve zainteresirane da se uključe u rad javne tribine. 

Javna tribina “Udomite mlade” je održana 28. maja 2002. godine u 19,00 časova u Teatru kabare Tuzla. Gosti javne tribine su bili gosp. Jasmin Imamović, načelnik Općine Tuzla i gđa. Mirjana Tahirović, direktorica Doma mladih. Na javnu tribinu su pozvani predstavnici omladinskih organizacija iz Tuzle koji su se odazvali u velikom broju. Javnu tribinu su vodili potparol kampanje i novinarka RTV TK.

Prije početka razgovora, kao uvod, prezentirani su rezultati ankete koja je provedena u srednjim i osnovnim školama u Tuzli, a posebno je istaknut podatak da čak 86,80% mladih nema dovoljno prostora za svoje aktivnosti. 

Na početku razgovora gops. Jasminu Imamoviću, načelniku Općine Tuzla postavljeno je pitanje koje su to smetnje da bi mladi dobili svoj prostor? Načelnik je odgovorio da postoji jedna generalna smetnja, a to je da je grad devastiran tonjenjem, te da je novac koji je bio namijenjen za izgradnju gradskih kuća utrošen za rekonstrukciju. Iz toga proizlazi i drugi razlog a to je deficit prostora u gradu. Takođe je pomenuo da je Općina Tuzla dobila dva istovremena zahtjeva za preuzimanje osnivačkih prava nad Domom mladih, jedan od grupe nevladinih organizacija, a drugi od Doma mladih. O ovim zahtjevima razgovarano je na Kolegiju Općine Tuzla, gdje je izrađen prijedlog akta o preuzimanju osnivačkih prava, te će se taj prijedlog prezentirati Općinskom Vijeću (koje će se održati 30.05.2002.). “Ukoliko ovaj prijedlog bude usvojen imaćemo zakonsku osnovu da formiramo upravni odbor Doma mladih, čiji članovi se biraju na prijedlog Načelnika Općine Tuzla i ja ću se zalagati da ti članovi budu iz reda predstavnika nevladinih organizacija koje rade sa mladima, pošto se radi o Domu mladih”, rekao je gosp. Imamović. (Prema međustranačkom sporazmu, članovi upravnih odbora mogu biti samo predstavnici političkih partija koje su na vlasti.)

Pitanje upućeno gđi. Mirjani Tajirović, direktorici Doma mladih bilo je zbog čega mladi ne mogu u svoje prostorije? Direktorica Doma mladih je odgovorila da Dom mladih nikada nije bio oduzet od mladih, da je uvijek pripadao mladima i da su vrata Doma mladih uvijek bila otvorena svim mladim ljudima koji su htjeli da se bave određenim sadržajima. 
Feđa Ibrišimović, alternativna scena PAT Doma mladih Tuzla upitao je Načelnika kako misli da finansira sve kulturne ustanove koje dođu pod okrilje Općine sa dijelom općinskog budžeta koji je namjenjen za kulturu, koji je veoma mali? Načelnik je odgovorio da onaj ko gospodari zgradom u centru grada mora naći načina da se zgrada samofinansira. Opština će dati svaku moguću podršku i onaj minimum sredstava koji je obezbijđen u općinskom budžetu. 

Novinarka RTV TK je postavila pitanje gđi. Mirjani Tahirović koje se odnosilo na smještaj još nekih omladinskih organizacija u Dom mladih. Gđa. Tahirović je odgovorila da  u Domu ima mjesta za sve sadržaje, te da se u  tim prostorima se može uraditi šta hoće, ako se dobro organizuje.

Saša Mandžukić, Tuzla Live: “Moje udruženje je u nekoliko navrata podnosilo zahtjeve Općini Tuzla za prostor, mi smo tražili da Općina da prostor a mi bismo kroz strane donatore obezbjedili potrebnu opremu za rad, te zaposlili određeni broj mladih ljudi i pokušali organizirati muzičku scenu u našem gradu? Zašto Općina još ništa nije uradila po tom pitanju?” 

Gosp. Jasmin Imamović: “Nismo mogli reagovati tako brzo kao što si ti htio. Pored toga, ima mnogo omladinskih organizacija, kao i muzičkih grupa. Zakon bi nalagao da se raspiše konkurs. Ako riješimo problem jedne omladinske nevladine organizacije, onda nismo uradili ništa. Najvažnije je da mladi ljudi hoće kroz nevladine organizacije, kulturu, sport svoj životni prostor, da nisu pasivni, nego hoće hiperaktivno. 

Novinarka je takođe pitala gosp. Imamovića da li postoje neke druge prostorije koje mi mladi mogli koristiti? Načelnik je odgovorio da osim Doma mladih, može se napraviti prostor na skveru, u centru grada (zajednički projekat Općine Tuzla i H.O. Ipak Tuzla).

Novinarka: “Da li u međuvremenu mladi mogu u ove prostore koji već postoje a neiskorišteni su?”

Gosp. Jasmin Imamović: “Ako se napravi raspored to može koristiti puno više ljudi nego što trenutno koristi.”

Zaključak koji je proizašao iz diskusije koja se razvila tokom javne tribine jeste da je zahtjev za preuzimanje osnivačkih prava nad Domom mladih došao istovremeno od strane više nevladinih organizacija i Doma mladih i Općina će to i učiniti. Mirjana Tahirović govori da prostor nije dovoljno iskorišten, a struge strane mladi dokazuju to što je ona rekla. Zaključak je jasan: nema nesklada volja i ne treba ga ni praviti, jedini način u različitim mišljenjima je primjenjivanje jednog pravila – zakon. Moraće se napraviti raspored korištenja prostora, ali ono što je sigurno jeste da je taj prostor nedovoljan za sve nevladine organizacije koje se bave mladima i za sve aktivnosti koje bi mladi voljeli da realizuju. Pored ovog prostora koji će se dati na korištenje mladima, moramo smišljati i nove načine da takvih prostora bude više. Načelnik je takođe pozvao mlade da ga kontaktiraju sa prijedlozima i idejama za rješenje ovog problema, te da kroz zajedničke razgovore pokušamo doći do najboljeg rješenja. 

Po reakcijama učesnika, a i pozvanih gostiju da govore o ovoj temi moglo se zaključiti da ova tema zanima veliki broj mladih ljudi i da mi se na ovakvu ili slične teme moglo organizovati još niz javnih rasprava koje bi za cilj imale poboljšanje pozicije mladih u lokalnoj zajednici. 

Radio emisija, Radio Vesta, 29. maj 2002. 
Novinar: Šta je razlog pokretanja kampanje “Udomite mlade”?

Emina Babović, Urbana kultura: 6 omladinskih organizacija se priključilo cjelokupnoj bosanskohercegovačkoj kampanji za povrat omladinskih prostora mladima, glavni cilj kampanje jeste da se mladima, odnosno nevladinim organizacijama koji se bave mladima, omogući korištenje onih prostora koji su u prošlom sistemu napravljeni zbog mladih i za mlade, da im se ti prostori daju na raspolaganje i na korištenje.

Novinar: Ista kampanja je pokrenuta i u drugim gradovima BiH. Možete li precizirati u kojim gradovima i koji su prostori vraćeni? 

Edin Mukinović, LOV Tuzla: Kampanja u BiH je pokrenuta krajem prošle godine i slične kampanje su rađene u Bihaću, Sanskom Mostu, S. Sarajevu i Sarajevu, Banja Luci i uglavnom sve su imale pozitine ishode. U Sarajevu su vraćene prostorije od nekih 500 m2 u bivšem Domu kulture na Dobrinji, u Banja Luci je dobijeno atomsko sklonište, u Bihaću je bila specifična situacija zato što je pola omladinskog doma već bilo nelegalno privatizovano, tako da su oni dobili onaj dio prostorija koje nisu bile privatizovane. 

Novinar: Šta je to što zbog čega Tuzla toliko zaostaje u ostvarivanju? Zašto mladi ne mogu ući u Dom mladih u Tuzli?

Emina Babović, Urbana kultura: Prije svega moram reći da Tuzla nije jedina koja je u ovakvoj situaciji. Situacija je još teža u Prijedoru, gdje omladinske organizacije nikako ne mogu da stupe u kontakt sa lokalnim vlastima. Što se tiče Tuzle, mislim da ona još uvijek ne zaostaje, postoje naznake i mogućnosti da se sve to ipak na kraju pozitivno riješi i mi se tome i nadamo. 

Novinar: Kako ocjenjujete sinoćnju tribinu?

Elvir Smajić, H.O. “Ipak”: Prije svega želim da se zahvalim ljudima koji su učestvovali na sinoćnoj javnoj tribini i volio bih da više mladih ljudi ovog grada više učestvuje u društvenim procesima. Što se tiče same debate, drago mi je da se potakao razgovor koji je od velikog značaja i za mlade ljude i za ovaj grad. Lično mislim da smo mogli više pažnje usmjeriti na omladinske prostore, a manje na probleme grada kao što su tonjenje, itd. 

Novinar: Sinoćnja tribina je bila jedna stepenica naprijed u samoj kampanji Udomite mlade…

Elvir Smajić, H.O. “Ipak”: To je istina i kampanja neće stati i kada se riješi pitanje Doma mladih, kampanja ide dalje, jer na općini Tuzla postoji još omladinskih prostora koji ne služe onoj svrsi za koju su napravljeni.

Novinar: Sinoć smo čuli da općina Tuzla može preuzeti osnivačka prava nad Domom mladih. Da li će u tom slučaju omladini u Tuzli biti lakše?

Elvir Smajić, H.O. “Ipak”: Ja se nadam da će biti formiran jedan krug ljudi koji će se stvarno posvetiti radu i iskoristiti tu zgradu do maksimuma.

Novinar: Šta ti Emina misliš o uspjehu sinoćne tribine?

Emina Babović, Urbana kultura: Mislim da je otvorena tema koje je davno trebala biti otvorena – prije 5 ili 10 godina. Moglo se više govoriti o samoj temi, manje o sporednim stvarima koje nas u ovoj kampanji ne zanimaju, koje bi trebale zanimati nekoga drugog. 

Novinar: Kako riještiti problem samoodrživosti Doma mladih?

Elvir Smajić, H.O. “Ipak”: Sada mnoge organizacije plaćaju zakup prostora, što u ovom slučaju ne bi bilo tako – imale bi besplatan prostor i taj novac koji je odlazio na rentu, preusmjerio bi se u druge svrhe (telefon, održavanje zgrade, unapređenje aktivnosti, itd.).
Novinar: Da li bi moglo doći do nedostatka prostora u Domu mladih?

Elvir Smajić, H.O. “Ipak”: Naravno. Zgrada Doma mladih nije dovoljna za sve organizacije koje imaju problem sa prostorom u ovom gradu. Onog trenutka kada bude riješen status Doma mladih (čekamo odluku općinskog vijeća), mi ćemo predložiti Načelniku da objavi javni konkurs i pokušaćemo mu da mu budemo od pomoći prilikom odabira organizacije koje bi mogle da koriste prostor. Naravno, postojaće neki kriteriji: šta su uradili ranije, kakve aktivnosti mogu ponuditi u samom Domu, koliko to odgovara već postojećim aktivnostima Doma, itd.

Novinar: Gospođa Tahirović je izjavila da je niko nije kontaktirao. Zašto?

Emina Babović, Urbana kultura: Razlog je jednostavan. Mi smo smatrali da je Općina Tuzla, odnsno Načelnik odgovoran za mlade ljude koji ovdje žive i nešto rade i koji bi željeli da nešto rade, pa smo se stoga obratili njemu sa zahtjevom za korištenje nekog prostora za realizaciju naših aktivnosti. Dom mladih je uzet kao startna pozicija za pokretanje kampanje, naša kampanja nije bila usmjerena prema Domu mladih, znači nije se išlo na rušenje aktivnosti koje su tamo sprovođene, niti na izbacivanje mladih ljudi koji tamo već nešto rade, naprotiv, mi smo dom mladih uzeli kao startnu poziciju, morali smo od nečega krenuti. 

Novinar: Kako je iz vašeg ugla izgledao nastup Načelnika? Da li je stao iza mladih?

Elvir Smajić, H.O.”Ipak”: Mislim da jeste, u principu govore djela a ne riječi. 

Odluka Općinskog Vijeća, 30. maj 2002. 

30. maja 2002. godine na Sjednici općinskog vijeća donešena je odluka o osnivanju JU Dom mladih, što je posljedica preuzimanja osnivačkih prava od strane Opštine Tuzla nad Domom mladih. Donošenjem ovakve odluke reguliše se obim i vrsta aktivnosti koje će se organizovati u Domu mladih, što za mlade ljude koji žive i rade u Tuzli znači mnogo jer će buduće aktivnosti Doma mladih pružati neuporedivo više sadržaja i aktivnosti nego što je to bio slučaj ranije. Samim tim, očekujemo da se više mladih ljudi direktno uključi u realizaciju tih aktivnosti, te se isto tako nadamo da će to za posljedicu imati smanjen broj ovisnika i maloljetnih delikvenata. 

Načelnik Općine Tuzla ima obavezu da u roku od 30 dana od dana stupanja odluke na snagu imenuje Upravni odbor koji će se sastojati od 5 članova (4 člana i predsjednik), od kojih su dva člana iz reda Doma mladih. Koga će Načelnik imenovati za preostala tri člana je za nas u ovom trenutku vrlo važno pitanje. Mi smatramo da ti članovi treba da budu iz reda omladinskih nevladinih organizacija, ali da li će se to zaista i dogoditi ostaje da vidimo. Upravni odbor bi trebao biti imenovan krajem juna ili sredinom jula. Naše buduće aktivnosti zavisiće od izbora članova Upravnog odobora.

Poster kampanja

U planu aktivnosti za mjesec maj bila je predviđena i jedna poster kampanja u okviru omladinske kampanje. Zbog razvoja događaja koji su tekli u maju, relizacija poster kampanje bi izazvala kontra-efekat. Smatrali smo da je dovoljno pritiska izvršeno na predstavnike lokalnih vlasti za rješenje ovog problema i da bi svaki dalji korak u tom pravcu imao negativne posljedice po cijelu kampanju. Iz toga razloga ovaj dio aktivnosti nije implementiran. Plakat je odštampan i čeka se povoljan trenutak za reakciju. 

U mjesecu junu 2002. godine Načelnik Općine Tuzla, gosp. Jasmin Imamović, imenovao je članove Upravnog odbora JU Dom mladih. Od ukupno 5 članova (4 člana + predsjednik), dva člana su izabrana iz redova predstavnika omladinskih nevladinih organizacija (ostala dva člana su iz reda zaposlenih Doma mladih, a predsjednik mora da bude stručna osoba). Ovo je po prvi put da se članovi upravnog odbora imenuju iz reda NVO sektora, jer su se do sada uvijek članovi birali iz redova stranaka zastupljenih u općinskom vijeću. Iz svega gore navedenog, može se zaključiti da smo kroz kampanju za povrat omladinskih prostora izvršili jak pritisak na organe lokalne uprave u rješavanju jednog od gorućih problema mladih u Tuzli. 

Sastanak sa Nečelnikom Općine Tuzla zakazan je za 12. septembar 2002. godine. Povod ovog razgovora je bio da se sazna dokle se došlo u procesu uspostave JU Dom mladih. Načelnik nas je obavijestio da Upravni odbor treba da održi sjednicu u toku mjeseca septembra na kojoj treba da se imenuje v.d. direktor, da se usvoje pravni akti, te da se nakon toga u skladu sa tim pravnim aktima izvrši preregistracija Doma mladih. Nakon preregistracije treba da se raspiše konkurs za direktora. Kandidati koji se budu prijavljivali na konkurs treba da podnesu plan rada i razvoja JU Dom mladih. Općina Tuzla trenutno radi na projektu uvođenja gradskog centralnog grijanja u Dom mladih i jednim dijelom učestvuje u troškovima. 

7. oktobra 2002. godine održan je sastanak inicijativne grupe omladinske kampanje na kojem su evaluirani dosada postignuti rezultati kampanje, te su članovi inicijativne grupe informisali jedni druge o aktivnostima koje su poduzimane od strane svakog člana po na osob u ovom vremenskom periodu. Članovi inicijativne grupe omladinske kampanje koji su ujedno i članovi Upravnog odbora JU Dom mladih obavijestili su ostale članove inicijativne grupe o aktivnostima koje se odvijaju u Domu mladih, te o opštoj situaciji i stanju ove ustanove. Na ovom sastanku je dogovoreno da se inicijativna grupa sastaje dva puta mjesečno radi razmjene informacija i usklađivanja eventualnih daljih planova za realizaciju kampanje (ako bude potrebno). 

15. novembra 2002. godine ponovo je održan sastanak inicijativne grupe omladinske kampanje. Članovi inicijativne grupe omaldinske kampanje koji su i članovi Upravnog odbora JU Dom mladih su obavijestili ostale članove o preduzetim aktivnostima vezanim za registraciju ove ustanove. Međutim, ostali članovi inicijativne grupe omladinske kampanje su iznijeli kritike na rad Upravnog odbora JU Dom mladih, jer od juna mjeseca, od kada je izabran Upravni odbor, nikakvi pomaci na registraciji JU Dom mladih nisu poduzeti, a samim time ni na uspostavljanju redovnih aktivnosti unutar ove instutucije. Članovi inicijativne grupe su upozorili članove Upravnog odbora JU Dom mladih, da se moraju efikasnije angažovati na registraciji ove institucije, te oživljavanju njenog rada. 

Okrugli sto “Mladi i vlast”

14. marta 2002. godine članovi Urbane kulture su prisustvovali Okruglom stolu “Mladi i vlast” kojeg je organizovalo Lokalno omladinsko vijeće Tuzla. Gost je bio gosp. Jasmin Imamović, načelnik Opštine Tuzla koji je okupljanim mladim ljudima prezentirao plan rada kojeg je prihvatilo i odobrilo Općinsko vijeće Tuzla. Tu se uglavnom radi o tome da Tuzla postane centar u koji se dolazi a ne provincija iz koje se odlazi. Prema zaključima članova Urbane kulture, iz izlaganja gosp. Imamovića se nije moglo izvući koji su to konkretni koraci ili aktivnosti koji bi poboljšali status mladih ljudi u ovoj lokalnoj zajednici i riješili neke od njihovih problema. Pitanja učesnika okruglog stola uglavnom su bila kako smanjiti nezaposlenost, kako obezbjediti mladim ljudima prostor za stanovanje, kako svršenim studentima ili apsolventima obezbjediti stažiranje i sticanje neophodnog radnog iskustva koje je preduslov za stupanje u stalni radni odnos i urbanističko uređenje grada. Riješenja na nekoliko pitanja načelnik je pokušao dati u jednom odgovoru: zapošljavanje i urbanističko uređenje grada: izgradnjom više tržnih centara smanjiće se nezaposlenost mladih ljudi (s obzirom da su u pitanju strani investitori, oni primaju samo radnu snagu do 40 godina starosti), a iznio je i šta je sve planirano za izgradnju i na kojim lokacijama. Program volontiranja koji treba da bude razvijen u opštinskim službama treba da obezbjedi svršenim studentima pripravnički staž u opštinskim službama (kao volonteri) i da im omogući polaganje stručnog ispita u onim službama u kojima se on zahtijeva. Takođe je pozvao mlade – svršene studente koji žele volontirati u javnim preduzećima (PTT, Elektroprivreda i sl.) da zajednički vrše pritisak na te firme, kako bi sprovođenje volonterskog programa bilo i tu omogućeno. U toku svog izlaganja načelnik je nekoliko puta naglasio da je spreman na saradnju sa omladinskim organizacijama, da je spreman da posluša ideje i zahtjeve mladih ljudi, te da ako ima takvih da mogu da mu se obrate i da se pokuša pronaći zajedničko rješenje pojedinih problema. Takođe je naglasio da 30.03. ističe mandat sadašnjem Vijeću građana (vijeće sastavljeno od 30-ak građana koji su savjetnici načelnika za određena pitanja, u vijeću postoji i savjetnik za pitanja mladih) i da se mladi ljudi trebaju uključiti u to vijeće i tu iznositi svoja mišljenja, ideje i sugestije za poboljšanje života mladih u ovoj lokalnoj zajednici.

Okrugli sto: “Položaj i perspektive mladih”

Okrugli sto na temu: “Položaj i perspektive mladih u Bosni i Hercegovini” održan je 13. aprila 2002. godine u organizaciji Centra za građansku suradnju Gradačac. Učesnici okruglog stola su bili predstavnici: Proni instituta Doboj, podmladci političkih partija, SUDOST Odžak, župnik iz Gradačca, Crveni križ –Tim mladih “Solferino” iz Tuzle, Mladi liberali, učenici Mješovite srednje škole ”Hasan Kikić”, načelnik općine Gradačac – Ferhat Mustafić, i FGT – Urbana kultura iz Tuzle – Izabela Đolović i Željan Simikić.

Uvodnu riječ je održao Džemal Delić, predstavnik CGS Gradačac, koji je govorio o mladima i njihovim problemima i položaju u BiH. Iznio je podatke da je 300.000 nezaposlenih starosti do 30 godina, od ukupnog broja nezaposlenih 32% čine mladi, 60% mladih želi otići iz BiH. 

Načelnik općine Gradačac, Ferhat Mustafić je u svom izlaganju skrenuo pažnju na mnogobrojne probleme koji su tipični za mlade u BiH, naročito što se tiče obrazovanja. Potrebno je izmjeniti principe školovanja i obrazovanja. Bilo bi pozitivno, kada bi mladi koji odlaze na školovanje u Evropu, da se nakon završenog školovanja vrate u BiH. Jedan od načina da se nešto pokuša promijeniti i uticati na budućnost je, registracija omladine i izlazak na izbore. Predstavio je i dvije ideje: 

1. da se napravi na jezeru Vidara Omladinski Evropski Centar koji bi radio tokom cijele godine, gdje bi bile organizovane razne radionice, razmjena studenata, škola računara i

2. idejno osmisliti omladinski klub: razne sportske i kulturne  aktivnosti (kino, pozorište, biblioteka,  tenis, KUD). 

Zasad se zadržalo samo na idejnom projektu, jer vijećnici Općine Gradačac nisu dozvolili da se gradi. 

Učenici Mješovite srednje škole ”Hasan Kikić” ukazali su na probleme obrazovanja, problemi komunikacije učenik – profesor, te da se nalaze u dilemi “šta posle srednje škole”? Njihove zamjerke se odnose na nemogućnost zapošljavanja izvan BiH, tj. u inostranstvu, jer se diplome iz BiH ne priznaju vani. Oni smatraju da bi se moglo nešto promjeniti na bolje ako  bi se uvela nova radna mjesta, ako bi bilo više prakse u školi, a za najveći problem smatraju  postojanje “veza i vezica”. 

Takođe smo obavješteni da je osnovana stranka mladih na nivou BiH.

Prezentirani su i rezultati ankete sprovedene u Gradačcu. Starosna struktura anketiranih bila je između 15 i 24 godine. Od 200 distribuiranih anketnih listića vraćeno je 182 ili 91%. Anketa je pokazala slijedeće rezultate na postavljena pitanja:

· Da li namjeravate živjeti u BiH? 

Da: 106 ili 58,24% 
Ne: 76 ili 41,76%

· Da li ste zadovoljni svojim položajem u društvu? 

Da: 63 ili 34,62% 
Ne:119 ili 65,38%

· Da li mislite da sami možete doprinijeti poboljšanju položaja mladih u društvu?

Da: 78 ili 42,86% 
Ne: 104 ili 57,14% 

Radionica kreativnog razmišljanja

Uz posredstvo hCa Tuzla, 17. aprila 2002. godine, u prostorijama Foruma građana Tuzle održana je radionica kreativnog razmišljanja koju su održali predstavnici holandske organizacije Loesje. Organizacija domaćin je bila Urbana kultura Foruma građana Tuzle. Radionica je trajala od 10,00 do 15,00 časova, a prisustvovali su sljedeći učesnici:

1. Marko Glogovič – Loesje

2. Mika Liffner – Loesje

3. Bianca van den Elst – Loesje

4. Neva Ravnik – Loesje

5. Robert Švikart - Loesje

6. Dado Babović – Urbana kultura FGT

7. Izabela Đolović – Urbana kultura FGT

8. Anela Ponjević – Urbana kultura FGT

9. Željan Simikić – Urbana kultura FGT

10. Senada Pašalić – U.G. “Nada”

11. Damir Joldić – Inicijativa 21 Lipnica

12. Elvir Smajić – H.O. Ipak

13. Coen Vaessen – IKV

Radionica je otpočela sa kratkim upoznavanjem predstavnika Loesje i učesnika radionice, te sa kratkim istorijatom organizacije Loesje. Loesje predstavlja neprofitnu organizaciju koja pravi plakate s ciljem da razmjeni ideje i mišljenja, da stimuliše ljude da stvaraju njihove vlastite ideje, misle svojom glavom i koriste svoje jedinstvene talente. Loesje je tipično holandsko žensko ime, koje je izabrano da potpisuje plakate i na taj načih ih učini osobenijim, jasnijim i da pojednostavi ideju. 

Radionica je tekla u nekoliko faza. Prva faza (asocijacija) namjenjena je za opuštanje atmosfere i oslobađanje uma. 

Prvi dio radionice jako važan, posebno ako se učesnici ne poznaju od ranije, da bi se “probio led”, da se učesnici malo opuste, upoznaju i nasmiju. U isto vrijeme razvija se smisao za asocijacije koji se koristi i u daljem procesu radionice kreativnog razmišljanja. 

U drugoj fazi radionice učesnici imaju zadatak da iz priče/pjesme/pisma… izaberu jednu (kratku) rečenicu i da na nju primjene metode (iz)okretanja, pretjerivanja i upotrebe poznatih (narodnih) izreka, odnosno kombinaciju svih ovih metoda. 

U trećoj fazi radionice potrebno je napisati što više tema na koje se želi pisati na različite papire (svaka tema na posebnom papiru) i podijeliti papire među učesnicima. Svaki od učesnika ima zadatak da napiše asocijaciju na zadatu temu uz kombinaciju metoda iz prethodne faze. Na kraju se čitaju oni tekstovi koji su najviše zaokruženi i ti tekstovi ulaze u “finale” za plakate. 

Sljedeća faza radionice je layout plakata. Odabrani tekstovi se ispisuju na papire i otvara se diskusija: svaki od učesnika treba da kaže da li bi određeni tekst trebao da bude plakat ili ne, odnosno da se otvori diskusija. Nakon konačnog izbora, tekstovi se kompjuterski uređuju i štampaju, uvećavaju na A-3 format i lijepe po gradu.

Smatramo da je komplatena radionica bila vrlo korisna za sve učesnike koji dolaze uglavnom iz omladinskih organizacija i vjerujem da će ovaj metod kreativnog razmišljanja moći koristiti u svom budućem radu i aktivnostima, posebno kada se radi o kampanjama. 

Prezentacija projekta “Parlament mladih”

U dogovoru sa nevladinom organizacijom Evropski dom iz Slavonskog Broda (Hrvatska) koji već dvije godine implementiraju projekat “Parlament mladih”, u Tuzli smo organizovali prezentaciju istog projekta 21. juna 2002. godine. Ovaj projekat je podržan od strane Ministarstva za Evropske integracije Republike Hrvatske. Prezentaciju su izvršile gđa. Božica Sedlić, koordinator projekta i gđa. Biserka Halavanja, pedagog. Na prezentaciju su pozvani predstavnici omladinskih nevladinih organizacija iz Tuzle, te predstavnici podmladaka političkih partija. 

Tokom trajanja prezentacije projekta ukratko je objašnjen cilj projekta, te modeli čijom primjenom se pokušava dostići taj cilj. Osnovni cilj projekta je povećanje nivoa učešća i odlučivanja mladih u školama i lokalnoj sredini, što se postiže kroz podršku i osnivanje učeničkih vijeća u školama, te odabir predstavnika za Parlament mladih. U sklopu prezentacije emitiran je i kratki video zapis sa osnivačke skupštine Parlamenta mladih.

Nakon prezentacije održana je i praktična radionica sa aktivnim učešćem svih učesnika. Cilj radionice je da se razmisli i prodiskutuje o predrasudama koje vrlo često imamo vezano za određene populacije ljudi koji su takođe članovi našeg društva, te o uzrocima i posljedicama takvih predrasuda. Radionica je vrlo zanimljivo osmišljena i mislim da su svi učesnici mogli dosta toga da nauče iz ovog kratkog igrokaza. 

Balkanski omladinski klub
Balkanski omladinski klub je nevladina organizacija iz Sofije (Bugarska) osnovana 1998. godine s ciljem da ohrabri saradnju i podpomogne dijalog u Jugoistočnoj Evropi. Ciljevi ove organizacije, između ostalih su da izgradi i razvije demokratsko i pluralistično civilno društvo na Balkanu, da razvije etničku, religijsku i kulturnu toleranciju u Balkanskim društvima. 


4. septembra 2002. godine u Tuzli, predstavnici Urbane kulture su se sreli sa Malina Kroumovom, predstavnicom ove organizacije, te smo razgovarali o položaju mladih u Bosni i Hercegovini i Bugarskoj, te mogućoj zajedničkoj saradnji. Kao teme na kojima bi se zajednička saradnja mogla uspostaviti spomenuta je organizacija ljetne škole o kulturnom identiteu između predstavnika omladinskih organizacija iz Holandije, Švedske, Bugarske, Hrvatske, Jugoslavije i Bosne i Hercegovine. Dogovoreno je da u planiranju budućih aktivnosti obje organizacije i ova mogućnost bude razmotrena, te da informišemo jedni druge o eventualnim napredcima u ostvarenju tog cilja. 
Radio emisija “Treći sektor”

U saradnji sa Birom za ljudska prava – omladinski ogranak Y, Urbana kultura je učestvovala u njihovom medijskom projektu “Treći sektor” koji se realizuje u saradnji sa Radio Vestom. Cilj projekta je da se nevladinim organizacijama iz Tuzle omogući medijsko prezentovanje aktivnosti, te predstavljanje organizacije uopšte. Urbana kultura je učestvovala u polusatnoj radio emisiji koja je emitovana 4. septembra 2002. godine, te prezentovala naš dosadašnji rad, projekte koje realizujemo, te planirane buduće aktivnosti. 

Sastanak sa Viskom predstavnikom, Lordom Paddy Ashdown-om

10. septembra 2002. godine održan je sastanak sa predstavnicima Ureda Visokog predstavnika iz Tuzle sa nekoliko omladinskih organizacija u vezi sa posjetom Visokog predstavnika Tuzli i njegovoj izraženoj želji da se sretne sa mladima ovoga grada. Na ovom sastanku su učestvovale samo četiri organizacije, a jedna od njih je bila i Urbana kultura. Na ovom sastanku su razmatrane teme o kojima bi se moglo diskutovati sa Visokim predstavnikom, te lokacijom održavanja sastanka, ali je na kraju ipak zaključeno da bi se trebalo pozvati više omladinskih organizacija da uzmu učešća u ovom susretu.


27. septembra održan je drugi pripremni sastanak sa predstavnicima omladinskih organizacija iz regije Sjeveroistočne Bosne (Tuzla, Zvornik, Bijeljina, Šekovići, Vlasenica) kada su se dogovorile teme o kojima će se razgovarati sa Visokim predstavnikom. Kao najinteresantnije teme, te teme koje najviše zabrinjavaju mlade izabrane su položaj omladinskih nevladinih organizacija u lokalnoj zajednici i odnos sa lokalnim vlastima i nezaposlenost. 


Sastanak sa Visokim predstavnikom, lordom Paddy Ashdown-om održan je 1. oktobra 2002. godine u 20,00 časova u prostorijama Doma mladih. Na sastanku je prisustvovao veliki broj predstavnika omladinskih organizacija. Razgovor sa Visokim predstavnikom se vodio spontano i u opuštenoj atmosferi. Na svu sreću, sastanak se nije odvijao kako je prvobitno bilo zamišljeno od strane OHR-a Tuzla, što nam je dalo mogućnost da dotaknemo mnoge teme koje nisu bile planirane za razgovor. Visoki predstavnik je dao svoju snažnu podršku radu omladinskih organizacija, ali nas i sve pozvao da se borimo i da budemo istrajni u izgradnji svoje zemlje i njenih vrijednosti, te da će nam on u tome svakako pomoći, ali da mi moramo biti ti koji će inicirati i voditi sve aktivnosti i akcije. 

10. decembar – Međunarodni dan ljudskih prava

Omladinski ogranak "Y" Biroa za ljudska prava je po peti put ove godine organizovao javnu manifestaciju povodom godišnjice usvajanja Univerzalne deklaracije o ljudskim pravima. Cilj ove manifestacije bio je da, kao i dosadašnjih godina, potakne građane Bosne i Hercegovine na razmišljanje o ljudskim pravima, koja su jednaka i neotuđiva za sve ljude, i temelj slobode, pravde i mira u svijetu.

Ove godine manifestacija je pripremljena u saradnji sa Urbanom kulturom Foruma građana Tuzla i Radio Slonom iz Tuzle, uz podršku Regionalnog centra OSCE-a Tuzla.

Pripreme za manifestaciju su počele polovinom oktobra kada je Omladinski ogranak “Y” Biroa za ljudska prava održao prve sastanke na koje su bili pozvani i kolege iz Radio Slona i Urbane kulture Foruma građana Tuzla. Na tim pripremnim sastancima definisani su ciljevi manifestacije i dogovoreno da se napravi što prije projektni prijedlog za održavanje manifestacije da bi se apliciralo drugim organizacijama.

Nesebičnu podršku za održavanje manifestacije pružili su Bosanski kulturni centar Tuzla, Filozofski fakulteta Tuzla, O.Š. "Simin Han" i radio "Slon".

U daljem pripremnom periodu zajednički je definisan program i kontaktirane su sljedeće organizacije: Telex Tuzla; Amica Brčko; Proni Travnik, Beogradski centar za ljudska prava - omladinska grupa, video sekcija Gimnazije "Meša Selimović" Tuzla, Emmaus Tuzla, učenička vijeća Građevinske škole i Gimnazije "Meša Selimović" Tuzla i SOS selo Gračanica.

Kao i prethodnih godina u cijelu realizaciju programa uključene su i osnovne škole sa područja grada Tuzle učešćem u konkursu likovnih i literarnih radova na temu "Imam pravo….". U konkursu je učestvovalo 6 osnovnih škola i sakupljeno je oko 250 likovnih  i 50 literarnih radova. Likovni radovi su izloženi u gradskom parku tokom trajanja manifestacije.

Manifestaciju su otvorili: Mirjana Terzić, predsjednica Upravnog odbora Biroa za ljudska prava Tuzla i Vehid Šehić, predsjednik Foruma građana Tuzle.

Po prvi puta dio manifestacije bila je i javna tribina pod nazivom "Imam pravo…" koja je imala za cilj da u razgovoru sa mladim uspješnim ljudima iz naše sredine ukaže na značaj učešća mladih ljudi u rješavanju aktuelnih problema u Bosni i Hercegovini i izgradnji demokratskog stabilnog društva. S obzirom na tok OSCE-ove kampanje o reformi obrazovanja, dio tribine je bio posvećen i pravu na obrazovanje i pozitivnim primjerima iz prakse vezanih za obrazovanje. Tako je na tribini bio predstavljen i model učeničkih vijeća koji uspješno funkcionišu u dvije srednje škole u Tuzli - srednjoj Građevinskoj školi i Gimnaziji "Meša Selimović". Učestvovanjem u radu učeničkih vijeća, učenici imaju mogućnost da učestvuju u donošenju odluka na nivou škole. Pored predstavnika učeničkih vijeća tribini su prisustvovali:

· Elvis Bećirević - vijećnik Općinskog vijeća Tuzla

· Edina Fazlić - urednica RTV Tuzlanskog kantona

· Jasminka Tadić Husanović - izvršna direktorica NVO "Prijateljice" iz Tuzle i

· Nedim Musić - direktor Privrednog društva "Kokaprodukt" Gračanica.

Svaki od gostiju je iz svog ugla govorio o mogućnostima obrazovnog sistema u zemlji, o prednostima i nedostacima reforme obrazovanja kao i mogućnostima mladih ljudi da se uključe u društvene tokove u zemlji i napreduju u svojoj karijeri.

Javna manifestacija na tuzlanskom Korzu trajala je od 11 - 15 sati i imala je jednu značajnu novinu u odnosu na prošle godine, prvi dio programa bio je direktno radijski prenošen od strane Radio "Slona". Radio "Slon" je ujedno bio i medijski pokrovitelj cijele manifestacije povodom međunarodnog dana ljudskih prava te je izrađen i poseban džingl koji je barem mjesec dana unaprijed najavio dogadjanja za 10. decembar. To je sigurno doprinijelo boljoj vidljivosti manifestacije u javnom životu Tuzlanskog kantona.

U cjelokupnom programu učestvovali su: plesne grupe "Valentino", plesna grupa "Amice", "Telex" plesna grupa, rock bendovi iz Tuzle i Travnika - "Intuitive", “Torn” i "Menticide", učenici Gimnazije "Meša Selimović" pripremili su skečeve na temu Univerzalne deklaracije o ljudskim pravima, SOS Selo Gračanica sa prigodnim programom, sekcija o ljudskim pravima osnovne škole "Jala". Kao i dosadašnjih godina pripremljen je prigodan propagadni materijal: posteri, razglednice, majice sa prigodnim natpisom, bedževi, sveske, pamfleti, olovke, upaljači, izvodi iz Univerzalne deklaracije o ljudskim pravima.

Nakon završetka manifestacije izabrani su nagrađeni likovni i literarni radovi. Učenici su nagrađeni prigodnim poklonima a svi učesnici manifestacije su dobili zahvalnicu.

Nagrađeni učenici u konkureniciji likovnih radova su: Ismeta Šehović, učenica VI razreda OŠ "Kreka"; Asja Kopić, učenica VII razreda OŠ "Pazar"; Elmir Belkić, učenik III razreda OŠ "Jala". U konkurenciji literarnih radova nagradjeni su: Selma Kunosić, učenica V razreda OŠ "Jala"; Soni Ibralić, učenik V razreda OŠ "Kreka"; Selma Kasumović, učenica III razreda OŠ "Jala".

Pozitivni aspekti manifestacije:

· manifestacija je bila vrlo dobro medijski popraćena - sve medijske kuće su napravile prilog o obilježavanju Dana ljudskih prava. Prilozi su prikazani u večernjim dnevnicima TV Tuzle i RTV Tuzlanskog kantona, a direktan prenos od sat vremena sa Korza prenosio je Radio "Slon".

· u programu ovogodišnje manifestacije ove godine učestvovalo je 150 gostiju, predstavnika osnovnih i srednjih škola, omladinskih NVO, rock bendovi. Manifestaciju su uz to svojim dobrovoljnim prilozima (bina, sala za održavanje javne tribine) pomogle i razne institucije kao Bosanski kulturni centar i Filozofski fakultet. Na dan održavanja manifestacije pridružio nam se veliki broj volontera, uglavnom učenika Gimnazija "Meša Selimović" i "Ismet Mujezinović", koji su zasigurno doprinijeli uspješnom toku manifestacije.

· ostvarena je dobra saradnja sa partenrima – Omladinskim ogrankom “Y” Biroa za ljudska prava i Radio "Slonom".

· uspješno organizovana javna tribina koja je bila jako dobro posjećena (oko 200 posjetilaca, uglavnom učenika srednjih škola i studenata) i vrlo zanimljive prezentacije uvodničara.

Kao zaključak može se naglasiti da je peta manifestacija povodom proslave Međunarodnog dana ljudskih prava uspjela, postala prepoznatljivom i vidljivom u javnom životu grada Tuzle i Kantona.

Seminari na kojima su prisustvovali članovi Urbane kulture

Leadership for Democracy 

Sarajevo, 5. – 8.12.2002.
Seminar je organizovan u saradnji Ledarinstitutet iz Švedske i Olof Palme centra – uredi u Stockholmu, Beogradu i Sarajevu. Održan je u Sarajevu, hotel “Saray”, od 5. – 8. decembra 2002. godine. Okupio je 12 učesnika iz BiH, Srbije, Crne Gore, Kosova, Makedonije, Albanije i Hrvatske. 

BiH:

· Bojana Mijić, hCa mreža, Banja Luka

· Jelena Tanasković, Urbana kultura, Tuzla

Srbija:

· Ružica Dabić, Centar za neprofitni sektor – Zapadna Srbija, Užice

· Zorica Šćepanović, Lingva, Kraljevo

Crna Gora:

· Zlatko Vujović, Centar za nadgledanje – CEMI, Podgorica

Kosovo:

· Visar Krusha, Art Center, Priština

· Pleurat Halili, Kosovo institut za političko istraživanje i razvoj, Priština

Makedonija:

· Savka Todorovska, Ženski centar, Skoplje

· Iso Muhić, Centar za mulrikulturalno razumjevanje, Skoplje

Albanija:

· Blendi Ceka, Zeitgeist, Tirana

Hrvatska:

· Dražen Puljić, Omladinska demokratska inicijativa, Zagreb

· Gordana Stojanović, Centar za mir i ljudska prava, Bilje (Baranja)

Koordinatori Olof Palme centara:

· Svjetlana Đurić, Stockholm

· Danilo Milić, Beograd

· Dženana Krehić, Sarajevo

Predavač:

- Sven ?, Ledarinstitutet, Švedska

Tokom četiri dana seminara obrađivale su se teme koje se tiču vođenja NGO organizacije; o izazovima, ličnom stilu vođenja NGO, promjenama unutar organizacije te samopouzdanju i povjerenju unutar organizacije. Radilo se i na tehnikama upoznavanja samog sebe a u cilju samounapređenja. U tu svrhu svim učesnicima seminara predočen je i njihov lični profil koji je, na osnovu ranije datih odgovora, urađen u Švedskoj. Taj profil zove se Team Management Profile, a rađen je po metodi Margerison – McCann. Obrađivala se i tzv. teorija četiri sobe (The Four Room Theory) autora Claes Janssena. Teorija govori o četiri ‘sobe’ odnosno stanja kroz koje svaka organizacija ili pojedinac prolazi. U okviru te teorije govorilo se i o načinima na koji se mogu unaprijediti organizacije kao i njeni članovi odnosno lideri. Kroz sve ove aktivnosti došlo je do velike razmjene iskustava između učesnika, svi smo se složili da se često susrećemo sa istim problemima, a naravno razgovaralo se i o specifičnim problemima pojedinih organizacija. 

Moje mišljenje je da su seminari ovog tipa izuzetno zanimljivi i korisni. Prije svega zbog razmjene mišljenja i iskustava ljudi iz različitih sredina, a u slučaju ovog seminara naročito mi se svidio psihološki pristup učesnicima, kao i psihološko sagledanje problema i načini njihovog rješavanja. 

Odnosi sa medijima 

Teslić, 10. – 12.12.2002.

Izabela Đolović, predstavnik Urbane kulture Foruma građana Tuzle, učestvovala je u radu radionice “Odnosi sa medijima”, koji je organizovala hCa Banja Luka.  Radionica je održana u Tesliću, od 10. do 13.12.2002. godine. Treneri su bili Aleksandar Živanović i Dragana Dardić. 

Učesnici su bili predstavnici NVO i političkih partija iz BiH. 

Na radionici smo obrađivali teme koje su od ključnog značaja u vođenju javne kampanje:

· planiranje (ideja, ciljna grupa),

· razvijanje strategije,

· implementacija kampanje.

Vijest 

Da bi vijest bila vijest, ona mora odgovoriti na 5 pitanja:

1. ko?

2. šta?

3. kada?

4. gdje?

5. kako, zašto?

Kada odgovorimo na ova tri pitanja, to ne zanči da će vijest biti objavljenja jer vijest mora i da bude zadovolji sljedeće kriterije:

· autentična (tačna)

· aktuelna

· atraktivna (najvažnije)

Vijest mora da odgovori na ova pitanja i da zadovolji kriterije.

Press konferencija

· uvod: predstavite se, dobrodošlica, predstavljanje teme

· 5 pitanja + argumenti

· novinarska pitanja

Nakon press konferencije novinari imaju pravo da postave pitanja i za ovo se treba posebno pripremiti. 

· ograničite novinare sa brojem pitanja, tj. da ne postavljaju neugodna pitanja

· iskoristiti svako pitanje (ma kako ono glupo bilo) da bi se promovisala kampanja

Govor mržnje

U svakoj zemlji postoji tijelo koje prati rad medija. U BiH to je CRA – Regulaciona agencija za komunikacije. U Zakonu nema definicije govora mržnje. U CRA su sročili Kodeks o uređivanju radio i TV programa: program će biti u skladu sa opšte prihvaćenim civilizacijskim standardima pristojnosti, uz poštovanje etničkih, kulturnih i vjerskih razlika u BiH. Sankcije za prekršaje: novčane kazne, javno izvinjenje ili oduzomanje dozvole za rad. 

Intervju/izjava

Prilikom davanja intervjua/izjave treba pitati novinara:

· iz kojeg medija dolazi

· koja je tema 

· da li je još neko dava intervju/izjavu o tome

· tražiti listu pitanja.

Pitati se:

· da li sam ja nadležan da govorim o tome (da li moja pozicija omogućava davanje izjave)

· šta moja organizacija ima od toga

· nema prave pripreme

Korist:

· reklama: premostiti i iskoristiti za neku svoju kampanju

· bolji odnosi sa novinarima = izgradnja dobrih odnosa sa medijima

Priprema: 

· tražiti od novinara vrijeme da se pripremite

· ne davati predugačke odgovore

· intervju shvatiti kao promociju kampanje

Odbijanje:

- preporučiti nekog drugog

Nenasilna razrada konflikta

Vogošća, 13. – 23.12.2002. 

Od 13. do 23. decembra 2002. godine Željan Simikić, predstavnik Urbane kulture Foruma građana Tuzle prisustvovao je treningu “Nenasilna razrada konflikata” koji je održan u Vogošći. Trening je organizovan od strane Centra za nenasilnu akciju Sarajevo. Na treningu je učestvovala grupa mladih ljudi aktivista nevladinih organizacija iz Bosne i Hercegovine, Makedonije, Srbije, Crne Gore, Kosova i Hrvatske. Cilj treninga je podsticanje građana na traženje puteva i načina izgradnje i zaštite društvenih vrijednosti, kao npr. ljudskih prava. Težilo se modelu aktivnih građana koji su spremni, vični i svjesni svoje odgovornosti, moći i snage da utiču na društvo u kojem žive.

Trening je otvorio pitanja relevantna za ophođenje sa sukobima, stvarajući prostor za pronalaženje kreativnih načina transformacije sukoba i razvoj vještina potrebnih za uspješan proces razrade. 

Radionice koje su obrađene na treningu:

· Timski rad

· Zajedničko donošenje odluka u grupi – koncenzus

· Nasilje/nenasilje

· Nenasilna komunikacija

· Percepcija

· Predrasude

· Kreativno ophođenje sa konfliktima (teatar ugnjetenih)

· Moć

· Liderstvo

· Identitet i nacionalni identitet

Metode koje su korištene na ovom treningu su aktivnog i particiativnog karaktera, što odslikava i tezu da su razlike u mišljenju obogaćujuće, te da bolje poznavanje tih različitosti pomaže razumjevanju i na taj način utiče na naše ponašanje u konfliktnim situacijama.

Smatramo da smo realizovali sve aktivnosti prema previđenom planu aktivnosti projekta i u okviru vremenskog rasporeda projekta, ali smo isto tako u saradnji sa drugim omladinskim organizacijama pokušali se uključiti i aktivno učestvovati i u nekim drugim aktivnostima koje nisu bile predviđene projektom, jer smo smatrali da će to doprinijeti razviju Urbane kulture, te svakako povezivanju i saradnji sa drugim omladinskim nevladinim organizacijama. 

